
1. Ընթացիկ իրավիճակը և իրավական ակտի ընդունման անհրաժեշտությունը 
[bookmark: _GoBack]«Պետական տուրքի գծով արտոնություն սահմանելու մասին» Կառավարության որոշման ընդունումը պայմանավորված է ՄԱԿ-ի «Կենսաբանական բազմազանության մասին» կոնվենցիայի Կողմերի 17-րդ համաժողովին (այսուհետ՝ COP 17 Համաժողով) մասնակցելու նպատակով Հայաստանի Հանրապետություն ժամանող օտարերկրյա քաղաքացիներին, որոնց համար գործում է վիզային ռեժիմ, Հայաստանի Հանրապետություն մուտքի (մինչև 21 օր) տրամադրման համար նախատեսված պետական տուրքի վճարումից ազատելու անհրաժեշտությամբ։ 
2024 թվականի հոկտեմբերի 31-ին Կոլումբիայի Կալի քաղաքում ընթացող ՄԱԿ-ի «Կենսաբանական բազմազանության մասին» կոնվենցիայի կողմերի 16-րդ համաժողովի ընթացքում Հայաստանն ընտրվել է որպես կողմերի 17-րդ համաժողովի հյուրընկալող երկիր։ 
Վերոնշյալ միջազգային խոշոր միջոցառման պատշաճ կազմակերպման նպատակով Հայաստանի Հանրապետության վարչապետը հանձնարարել է (2025 թվականի ապրիլի 17-ի № 02/06.32/12553 հանձնարարական) Հայաստանի Հանրապետությունում անցկացվելիք COP 17 Համաժողովի հետ կապված հանձնարարականները և աշխատանքները Կառավարության մյուս առաջնահերթությունների շարքում ևս համարել առաջնային՝ հաշվի առնելով COP 17 Համաժողովի կարևորությունը, մեծածավալ աշխատանքները և սեղմ ժամկետները։
2025 թվականի սեպտեմբերի 26-ին  Նյու Յորք քաղաքում ստորագրվել է «Հայաստանի Հանրապետության կառավարության և Կենսաբանական բազմազանության մասին կոնվենցիայի քարտուղարության միջև կողմերի համաժողովի տասնյոթերորդ հանդիպման, որպես Կարթագենյան արձանագրության կողմերի հանդիպում հանդես եկող կողմերի համաժողովի քսաներորդ հանդիպման, որպես Նագոյայի արձանագրության կողմերի հանդիպում հանդես եկող կողմերի համաժողովի վեցերորդ հանդիպման անցկացման վերաբերյալ» համաձայնագիրը։
COP 17 Համաժողովն անցկացվելու է 2026 թվականի հոկտեմբերի 18-30-ը, որի ընթացքում Հայաստանի Հանրապետություն են ժամանելու օտարերկրյա պետությունների և միջազգային կազմակերպությունների պաշտոնական պատվիրակությունների ղեկավարներ և նրանց ուղեկցող՝ օտարերկրյա քաղաքացիներ։
2. Առաջարկվող կարգավորման բնույթը
«Պետական տուրքի մասին» օրենքով օտարերկրյա քաղաքացիներին և քաղաքացիություն չունեցող անձանց Հայաստանի Հանրապետության պետական սահմանի անցման կետերում Հայաստանի Հանրապետության մուտքի արտոնագիր տալու համար սահմանված է պետական տուրք։ 
 Համաձայն «Պետական տուրքի մասին» օրենքի 31-րդ հոդվածի 1-ին մասի «բ» կետի՝ առանձին վճարողների կամ վճարողների խմբերի համար պետական տուրքի գծով արտոնություններ կարող է սահմանել` Հայաստանի Հանրապետության կառավարությունը` պետական տուրքերի բոլոր տեսակների գծով` վճարողի փոխարեն պետական տուրքը վճարելու միջոցով։
Ելնելով վերոգրյալ իրավակարգավորումներից՝ առաջարկվում է Կառավարության որոշմամբ COP17 համաժողովին մասնակցելու նպատակով Հայաստանի Հանրապետություն ժամանող օտարերկրյա քաղաքացիներին, որոնց համար գործում է վիզային ռեժիմ ազատել Հայաստանի Հանրապետություն մուտքի վիզայի տրամադրման համար նախատեսված պետական տուրքի վճարումից։  
3. Նախագծի մշակման գործընթացում ներգրավված ինստիտուտները և անձինք
«Պետական տուրքի գծով արտոնություն սահմանելու մասին» Կառավարության որոշման նախագիծը մշակվել է ՀՀ շրջակա միջավայրի, ՀՀ արտաքին գործերի նախարարությունների և ՀՀ ազգային անվտանգության ծառայության կողմից։
4. Ակնկալվող արդյունքը
Նախագծի ընդունման դեպքում COP17 համաժողովին մասնակցելու նպատակով Հայաստանի Հանրապետություն ժամանող օտարերկրյա քաղաքացիները, որոնց համար գործում է վիզային ռեժիմ, կազատվեն Հայաստանի Հանրապետություն մուտքի վիզայի տրամադրման համար նախատեսված պետական տուրքի վճարումից:

5. Նախագծի ընդունման կապակցությամբ լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվող փոփոխությունների մասին
	Որոշման նախագծի ընդունման արդյունքում Հայաստանի Հանրապետության պետական բյուջեի ծախսերը կավելանան պետական տուրքի վճարումից ազատված անձանց մուտքի վիզաների համար նախատեսված պետական տուրքի գումարների չափով։ 

6. Նախագծի ընդունման կապակցությամբ այլ իրավական ակտերի նախագծերի կամ դրանց ընդունման անհրաժեշտության  մասին
	Նախագծի ընդունմամբ այլ իրավական ակտերում փոփոխություններ կատարելու անհրաժեշտությունը բացակայում է:
7. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
	Նախագծի ընդունումը բխում է Հայաստանի Հանրապետության կառավարությունը 2025 թվականի հուլիսի 31-ի «Հայաստանի Հանրապետության կառավարության և Կենսաբանական բազմազանության մասին կոնվենցիայի քարտուղարության միջև կողմերի համաժողովի տասնյոթերորդ հանդիպման, որպես Կարթագենյան արձանագրության կողմերի հանդիպում հանդես եկող կողմերի համաժողովի քսաներորդ հանդիպման, որպես Նագոյայի արձանագրության կողմերի հանդիպում հանդես եկող կողմերի համաժողովի վեցերորդ հանդիպման անցկացման վերաբերյալ» համաձայնագրի ստորագրման առաջարկությանը հավանություն տալու մասին» 1039-Ա որոշումից։

